






















Inunnik isumaginninnermut pissutsit ilungersunartut aaqqi-
iffiginiarlugit, sulisut ikippallaarnertik pilugu maalaarutaat,
ukiut arlallit tusaaneqaratik ingerlavoq, aatsaallu politikkik-
kut iliuuseqartoqalerluni Nakkutilliisut ilanngunneqarmata. 
Tamassumap kinguneraa Kommune Kujallermik nakkutil-
liinermut inaarutaasumik nalunaarusiap suliarinerata peqati-
gisaanik Kommune, Naalakkersuisoqarfik aamma
Qitiusumik siunnersuisarfik, meeqqat inuusuttunullu
tunngasut immikkut iliuuseqarfiginiarlugit innuttaasunillu
kiffartuussiniarnerup iluarsiiviginiarnissaanik suleqatigiin-
nissamut isumaqatigiissusiortoqarmat.
Ukiut arlallit Inunnik Isumaginnittoqarfimmi sulisut ikip-
pallarnerminnik maalaarutaat politikkikkut paasilluarlugit
iliuussisanik saqqummiussaqartarniigaluit itigartitsissutaa-
sarsimapput, aatsaallu Nakkutilliisut ilanngummata kom-
munalbestyrelsimut inassutigineqarluni immikkut ittumik
Inunnik Isumaginnittoqarfimmut aningaasaliisoqassasoq
sulisut amerlineqarnissaannut atugassanik. Tamanna inas-
sueqaat Inuit Ataqatigiinniit tapersingaarlugu akuerseqata-
affigaarput imatut oqaasertalerlugu. “Ukiut tamaasa qinersi-
soqartartuugaluarpat ajornartorsiutit piaartumik aaqqinneq-
artassagaluarput”. 
Ulluni 13. – 14. December 2017 meeqqat pillugit isumasio-
qatigiinnermi peqataanitsinni saqqummiussaqartunit tusak-
kavut imaannaassimanngillat, taakkulu tupaatigeqaagut
uagut isumasioqatigiinnermi qinikkatut akisussaassuseqar-
luta peqataasugut ilami tusarliunneqartut qinikkatut tusarsi-
manngisaannaratsigit soorlu aamma Siumup Partiianiit
peqataasumit taamatut oqaatigineqartoq, taakkuupput Nuuk
TV-kut oqaaseqarninni ilaatigut tunngavigisakka.
Meeqqat pillugit isumasioqatigiinnermi Kommune
Kujallermi meeqqat sullinneqarnerat sammineqarpoq.
Politikkikkut akisussaassuseqartumik sulissangaani, pinga-
artumik siulittaasutut inissisimagaani, pingaaruteqarluinnar-
poq Inunnik Isumaginninnermut Naalakkersuisumit atorfi-
littanillu  peqataaffigineqartumik peqataanissaq. Assut
Inunnik Isumaginninnermut Ataatsimiitialiami ilaasortatut
ajuusaarutigaara, meeqqat pillugit isumasioqatigiinnermi
Inunnik Isumaginninnermut Ataatsimiititaliap siulittaasua
Karla Egede Bisgaard peqataanngimmat!, sammineqartut
oqariartuutillu Naalakkersuisumit peqataasunillu anninneq-
artut suleriaqqinnissatsinnullu peqaaruteqarluinnartut peqa-
taanginnermigut annaagakkit.  
Meeqqat pillugit isumasioqatigiinnermi ajuusaarnartutut
taaneqarsinnasut ilagaat, Inunnik Isumaginninnermi
Ataatsimiititaliami ilaasortat siusinnerusukkut peqataanis-
saanik kalerrinneqarsimanngimmata. Aatsaallu ujartuisoqar-
nerata kingorna ullup aappassaani ilaasortat ilaannit peqa-
taasoqalerluni.
Nakkutilliisut nalunaarutaani ilaatigut imaattumik allassi-
masoqarpoq “kommunip nunaqarfiini meeqqat kinguaassiu-
titigut kanngutsaatsuliorfineqartarsimasinnaanerat tunnga-
vissaqartumik ilimatsaanneqarsinnaavoq, taakkuli kisitsi-
saatigineqanngillat”. Oqaaseqatigiit taakku takutiinnarpaat
sulisut nukissaqarsimanngitsut nunarfinni suliartornissamin-

nik illoqarfigisaminni suliassarpassuartik pillugit.
Maannakkulli kommunalbestyrelsip tamarmiusup akuersi-
neratigut sulisut 70%-mik ilaneqartut nalunaarutigineqar-
mat tulluussimaarutissaavoq, taamaasillutik nunaqarfiit
aamma sullinneqarneri annertusineqarsinnaanngormata
pisinnaatitaaffitsik aallaavigalugu.
Meeqqanut sullissisut 70%-mik ilaneqarnerisa ersersippaat,
Inunnik Isumaginnermut Ingerlatsivik qanoq sulisoqarnik-
kut ilungersornartorsiortigisimasoq. Aamma isumasioqati-
giinnermi inunnik isumaginninnermut siunnersortit atukka-
mikkut ilungersornertik pillugu eqimattakkaarnermi saqq-
ummiussaqarnerminni oqaatigisaat ilaatigut imaattoq saqq-
ummiuppaat “akisussaaqataasut aporfilersuinngitsut”, oqaa-
seqatigiit ersersiinnarpaat qulliunerusunit tusaaneqarnissar-
tik qanoq pisariaqartitsigigaat.
Containerip Narsamiit Qaqortumut nassiunneqartup tamma-
anneqarsimaneranik oqaaseqarnera ilumoorsimanngippat,
soorunami tamanna ajuusaarutigissavara. Taamaattorli inuit
ataasiakkaat pappiliiaasa tammaaneqartarsimanerannik upa-
ruaaneq, Inunnik Isumaginninnermut ilaasortatut iluanger-
sunartutut isigaara, neriuutigalugulu siunissami taamatut
ittunik pisoqaqqinnginnissaa qulakkeerniarlugu sukateriso-
qassasoq, innuttaasunut kiffartuussineq pitsaasoq sapangin-
neqassanngippat. 
Qinikkatut neriuutima annersaraat, inunnik isumaginninner-
mik sulisut siunissami pisortaasunit qullersanillu suleqati-
gilluarneqassasut tusarniarneqartassasullu, inatsisit naaper-
torlugit suliassat suliarineqartariaqarmata, innuttaasut kik-
kulluunniit inatsisit naapertorlugit kiffartuunneqarnissartik
pisussaaffigimmassuk.
Kommunalbestyrelsimi qinikkat qinerneqartarput, innuttaa-
sut sinnerlugit tatigineqarlutik sulisussanngorlugit. Qinikkat
innuttaasunut kiffartuussinerminni innuttaasut akileraaru-
taanit  aningaasarpassuarnik aningaasarsiaqartinneqarput.
Innuttaasut sulisitsisutut naatsorsuutigaat ileqqoreqqusat
inatsisillu tunngavigalugit kiffartuunneqarnissartik, tamana-
lu sulianit allanit sallerpaasariaqarpoq. Innuttaasunik kiffar-
tuussineq pitsaasoq anguneqassappat qinikkat qanoq ittu-
mik qalipaateqarnerat tunngaviginagu pisunik ilisimatin-
neqartuartarnissaat qulakkeertariaqarpoq, suliassat nukin-
gernartut piaartumik  qinikkanit iliuuseqarfigineqarlutillu
aaqqiiffigineqassappata. 
Taamaasillunga uannut qinikkatut saassussinerit akissuteq-
arfigaara, naak illit nammineq allatarinngikkaluaritit suna
pinerlugu. 
Iluatsillugu Inuit Ataqatigiinniit paaserusupparput qaqugu
utoqqalinersiutillit aammalu innarluutillit pillugit misissuif-
figiniarneqarnersut aammalu qaqugu misissuiniartoqarner-
soq. Aammalu taamatut pisoqaqqinnginnissaanik qanoq
iliortoqarniarneranik nassuiaaffigineqarnissarput kissaatiga-
arput.
Inussiarnersumik inuulluaqqusillunga

